
Ìṣàmúlò Orin Wákà Sàláwá Àbẹ̀ní fún 
Ìdàgbàsókè Orílẹ̀ Èdè Nàíjíríà 

Ọlọ́fínsao, Olúkẹ́mi Morẹ́nikẹ́ & Àjàyí, Olúwáfúnmiláyọ̀ Tèmítọ́pẹ́

Àsamọ̀
Ohun tí iṣẹ́ yìí dá lé lórí ni Ìṣàmúlò orin wákà Sàláwá Àbẹ̀ní fún ìdàgbàsóke orílẹ̀ èdè 
Nàìjíríà. Orin wákà jẹ́ orin ẹléṣìn Mùsùlùmí tí ó ti wá yípadà di orin ayẹyẹ láàrin àwọn 
Yorùbá.Onírúurú iṣé ̣ni ó ti wà lórí orin wáka, àwọn kan ṣiṣẹ́ lórí ìbẹ̀rẹ̀ pẹ̀pẹ̀ orin yìí, 
nígbà ti àwọn iṣé ̣kan dá lórí àdakọ orin Bàtúlì Àlàkẹ́ tí ó jẹ́ oníwákà àkọ́kọ́ ḳí orin yìí tó 
di gbajúgbajà. Gospel waka náà tún jẹ́ ọ̀kan lára iṣẹ́ tí ó wà nílẹ.Ohun ti iṣe yìí fi yàtọ̀ 
sí àwọn yòókù ni pé ó dá lórí ìṣàmúlò orin wákà fún ìdàgbàsókè orílẹ̀ èdè ilẹ̀ Nàìjíríà. 
Èyí ni bí àwọn kókó tó jeyo nínú orin yìí yóò ṣe wúlò fún ìrẹ́pọ̀,isọ̀kan àti ìbáṣepọ tí ó 
gúnmọ́ láàrin àwùjọ. Tíọ́rì tí a lò láti wagbò iṣẹ́ yìi jinlẹ̀ ni tiọ́rì ìmọ̀ ìbára-eni-gbé-pọ̀. 
Èròǹgb̀à àwọn onímọ tíọrì yìí ni lati mú kí ìbáṣepọ̀ tí ó gúnmọ́ farahàn nínú ìhùwàsi 
ènyàn àwùjọ. Èyí ló mú kí á ṣe àmúlò rè ̣fún iṣẹ́ yìí nítorí pé àwọn ènìyàn àwùjọ ni ọ̀kọrin 
kọ orin yìí fún, àwon kókó ti ó sì jẹ jáde nínú orin wákà yìí wà fún mímú kí àwùjọ wà 
ní ìrép̣ọ̀ àti ìtẹ̀síwájú yàtò sí adùn orin gbígbọ́ níkan. Fọ́nran orin wáká méṭa ni a lò 
nínú ọ̀pọ̀lọpọ̀ tí ó wà lórí àtẹ kí iṣẹ́ yìi má baà fẹjú jù. A si ṣe ìfọ̀r̀ọ̀wánilẹ́nuwò fú́n díẹ̀ 
lára àwon olólùfẹ́ ọ̀kọrin náà. Àbájáde iṣẹ́ yìí wá jẹ́ kí á mọ̀ pe orin wákà yìi wúlò fún 
ìmúdàgbàsókè àti ìtẹ̀síwájú àwùjọ lápapọ̀. 

Kókó ọ̀rọ̀: Wákà, iṣẹ́ àgbẹ̀, ìmúdàgbàsókè, ìtẹ̀śiwájú

Ìfáárà
Onírúurú orin ni ó wà ní àwùjọ Yorùbá láti ìgbà ìwásẹ̀. Ó jẹ́ ọ̀kan lára lítíréṣọ̀ 
alohùn tí ó ti wà láwùjọ Yorùbá kí àwọn òyìnbó tó gòkè odò. Ìdí ni wí pé orin ṣe 
pàtàkì láwùjọ àwọn Yorùbá. Nketia (1982: 4) sọ pé “The African life and Music 
are inseparable” (ìgbé-ayé ọmọ Adúláwọ̀ àti orin kò ṣe é yà sọ́tọ̀. Ọ̀pọ̀lọpọ̀ àwọn 
onímọ̀ ni wọ́n ti ṣiṣẹ́ lórí orin, lára wọn ni a ti rí Delano (1985), Ọlajubu (1984), 
Olukoju (1985), Ilesanmi (1985), Raji (1987), Agbájé (1987), Sheba (1988), Ọlọfin-
sao (2011 àti 2015). Gbogbo àwọn iṣẹ́ wọ̀nyí ni wọ́n sì jinlẹ̀ nínú àlàyé nípa iṣẹ́ tí 
orin ń ṣe láwùjọ. Nínú irú àwọn orin wọ̀nyí ni a ti rí orin wákà.

Orin wákà jẹ́ ọ̀kan lára àwọn orin ìbílẹ̀ Yorùbá tí ó jẹ jáde láti inú ẹ̀sìn 
Mùsùlùmí wọ inú lítíréṣọ̀ alohùn Yorùbá, tí ó sì ti di gbajúgbajà (Ọlátúnjí 2002). 
Oríṣìíríṣìí orin ìbílẹ̀ ni ó wà láwùjọ Yorùbá tí wọ́n sì ní iṣẹ́ tí wọ́n ń jẹ́. Lára irúfẹ́ 
àwọn orin bẹ́ẹ̀ ni a ti rí àpàlà, sákárà, wéré àti wákà tí à ń sọ̀rọ̀ nípa rẹ̀. Ọ̀kọ̀ọ̀-
kan àwọn orin wọ̀nyí ni wọ́n sì ní iṣẹ́ tí wọn ń jẹ́ láwùjọ. Orin wákà jẹ orin tí 
àwọn obìnrin nìkan máa ń kọ, ṣùgbọ́n tí àwọn ọkùnrin máa ń bá wọ́n lu ìlù sì 

i (Ọlọ́finṣao 2015). Lára àwọn tí wọ́n jẹ́ agbátẹrù orin yìí ni a ti rí Bàtúlì Àlàkẹ́, 
Mọ́sínátù Alimi, Sàláwá Àbẹ̀ní, Kúbúrátù Aláráagbó, Mùnírátù Àbẹ̀ó, Sàfúrátù 
Àbẹ̀ni, Asanat Èjìrẹ́, Mújìdátù Ògúnfolú, Mísítúrà Àkànkẹ́, Fatimọ Akíngbadé, 
Adétóún Àbẹ̀kẹ́, Ámúdátù Àpèkẹ̀ àti Àbíkẹ́ Ọlá. Àwọn wọ̀nyí jẹ́ ọ̀kọrin wákà tí 
wọ́n sì jẹ́ Mùsùlùmí. Àwọn mìíràn tún wà tí wọ́n ń kọ “Gospel wákà.” Orúkọ wọn 
ni Sarah Kòkúmọ́, Ajínhìnrere Obìnrin Adéọlá Òjó, Ajínhìnrere Dùnúnní Aní-
fowóṣe, Ajínhìnrere Yẹ́misí Bọ́lárìnwà àti Arábìnrin Elizabeth Òrìṣájì. Gbogbo 
àwọn tí a dárúkọ wọ̀nyí ni wọ́n jẹ́ ọ̀kọrin wákà, yálà wákà ìhìnrere tàbí wákà tí a 
ti mọ̀ tẹ́lẹ̀, tí ó jẹ́ jáde láti inú ẹ̀sìn Mùsùlùmí wọ inú lítíréṣọ̀ alohùn Yorùbá tí ó 
sì ti di gbájúgbajà. Ọlátunjí (2012) tilẹ̀ jẹ́ kí a mọ̀ pé ìbápàdé, àjọṣepọ̀ àti ìsọ̀kan 
tí ó wà láàrin orin Ìsìláámù àti orin ìbílẹ̀ Yorùbá ni o mú orin tuntun jáde tí à ń 
pè ní orin ajẹmẹ́sìn Ìsìláámù tí ó sì ti di gbajúgbajà.

Gbogbo àwọn ọ̀kọrin ìbílẹ̀ wọ̀nyí ni wọ́n ń fi orin wọn jíṣẹ́ pàtàkì fún àwù-
jọ. Bí àpẹẹrẹ, wọ́n ń lò wọ́n fún ṣíṣàlàyé àwọn ìṣẹ̀lẹ̀ tó ń lọ láwùjọ, yálà èyí tí ó ti 
kọjá tàbí èyí tí ó ń ṣẹlẹ̀ lọ́wọ́lọ́wọ́. Wọ́n ń lo àwọn orin wọ̀nyí láti ṣàfihàn àwọn 
ìwà àìṣedéédé àti àwọn ìwà kòtọ́ láàrin awujọ. Wọ́n a máa fi àwọn orin wọ̀nyí 
kìlọ̀ ìwà, wọ́n fi ń yin ènìyàn, wọ́n ń lò ó fún ìgbani nímọ̀ràn àti ìdárayá. Benson 
(1983: 17) tilẹ̀ sàlàyé lórí ipa tí orin ìbílẹ̀ ń kó nígbà tí ó sọ pé: 

Through the instrumentality of traditional music, the Yorùbá society was able 
to achieve communal transquality and deep mutual understanding for the pro-
gress of society and for the general well-being of people.

Nípasẹ̀ àmúlò orin ìbílẹ̀, ó ṣe é ṣe fún àwùjọ Yorùbá láti ni àjọṣepọ̀ àlàáfíà àti ìg-
bọ́ra-ẹni yé tó jinlẹ̀ fún ìtẹ̀síwájú àwùjọ àti fún iṣẹ́ rere àwọn ènìyàn lápapọ̀.

Ohun tí Benson ń sọ ni pé, orin ìbílẹ̀ Yorùbá ni ó ràn wọ́n lọ́wọ́ láti ní àjọṣepọ̀ tó 
dán mọ́ran tí ó sì ṣe okùnfà àlàáfíà àti ìgbọ́ra-ẹni yé láwùjọ wọn. Bẹ́ẹ̀ gẹ́gẹ́ ni pé 
èyí gan-an náà ni ó mú ìrọ̀rùn bá orílẹ̀-èdè yìí bákan náà fún ọ̀pọ̀ àìmoye ọdún. 
Fátùrótì (2013) náà fìdí èyí múlẹ̀ nígbà tí ó sọ pé orin ìbílẹ̀ Yorùbá ń kó ipa má-
ni-gbàgbé láti ọjọ́ pípẹ́ àti títí di àkókò yìí. Àwọn iṣẹ́ tí àwọn orin wọ̀nyí, pàápàa 
jùlọ orin wákà ń jẹ́ fún àwujọ tí ó ń ṣisẹ́ isọkan, i ̀t̀ẹ̀síwájú, i ̀f̀ẹ àti ìṣítí ni a ó túṣu 
dé ìsàlẹ̀ ìkòkò rẹ̀ nínú iṣé yij 

Ìtàn Ìgbésí ayé Sàláwá Àbẹ̀ní 
A bí Sàláwá Àbẹ̀ní ní ọdún 1961 ní abúlé Máfogundé ní ìlú Ẹ̀pẹ́. Orúkọ baba rẹ̀ ni 
Olóògbé Halidu Ajiṣefini tí ó jẹ ọmọ ‘Ìjẹ̀bú waterside” ni ìpínlẹ̀ Ògùn. Orúkọ ìyá 
rẹ̀ sì ń jẹ́ Maimunat Asabi, ọmọ bíbí ìlú Ileṣà ní ìpínlẹ̀ Ọ̀ṣun. Ìlú Ẹ̀pẹ́ ni Sàláwá 
Àbẹ̀ní gbé dàgbà, níbi tí ó ti lọ ilé ẹ̀kọ́ alákọ̀ọ́bẹ̀rẹ̀.

Ọmọ ọdún mẹ́tàlá ni Sàláwá Àbẹ̀ní ní ọdún 1974 nígbà tí ó bẹ̀rẹ̀ orin kíkọ 

pẹ̀lú àwọn ẹlẹ́gbẹ́ rẹ̀ tí wọ́n sì yan baba ẹgbẹ́ kan tí wọ́n pe orúkọ rẹ̀ ní Alhaji 
Busari. Ọdún 1976 ni ó gbé àwo àkọ́kọ́ rẹ̀ jáde tí ó fi sọrí Olóògbe Ọ̀gágun Mur-
tala Muhammed pẹ̀lú ìrànlọ́wọ́ ilé-iṣẹ́ Leader Records tí ó gbé e jáde bọ́ sáyé ní 
àkókò náà. Ó tẹ̀síwájú láti máa gbé àwo rẹ̀ jáde pẹ̀lú ilé-iṣẹ́ yìí títí di ọdún 1986 
kó tó di pé ìbáṣepọ̀ láàrin òun àti Olóògbé Lateef Adépọ̀jù ẹni tí ó ni ilé-iṣẹ́ 
“Leader Records” forí sọta. Lẹ́yìn èyí, o fẹ́ Alhaji Àyìnlá Kollington, ó sì darapọ̀ 
mọ́ ilé-iṣẹ́ rẹ̀ ti orúkọ rẹ̀ ń jẹ́ Kollington Records fún gbígbé orin rẹ̀ jáde (Olúsọ-
jí 2008).

Ní ọdún 1992, Ọba Lamidi Adéyẹmí, Aláàfin Ọ̀yọ́ fi Sàláwà Àbẹ̀ní jẹ Ọbabìn-
rin Oníwákà ní Pápá ìṣeré Adamàsingba ní ìlú Ìbàdàn láti fi mọ rírì ipa rẹ̀ nínú 
ìgbélárugẹ àṣà Yorùbá ńipasẹ̀ orin wákà. 

Alhaja Salawa Àbẹni tí ni onírúurú àṣeyọrí nínú orin wákà gẹ́gẹ́ bí Biyi 
Adépégba tí ó jẹ́ olùdarí ọ̀kan lára àwọn ilé-iṣẹ́ tí ó ń gbé iṣẹ́ rẹ̀ lárugẹ ti sọ. Lára 
àṣeyọrí rẹ̀ ni pé, òun ló kọ́kọ́ bẹ̀rẹ̀ sí dìde dúró kọ orin wákà, èyí tí ó mú ìyàtọ̀ bá 
bí Bàtúlì Àlàkẹ́ ṣe máa ń jókòó kọrin. Ohun mìíràn tí ó tún ṣe ni pé ó ṣe àmúlò 
àwọn ohun-èlò orin ìgbàlódé tó mú kí àwọn ọ̀dọ́ nífẹ̀ẹ́ sí orin rẹ̀. Ó mú ìlù ìg-
bàlódé tí a mọ̀ sí jáàsì náà wọ inú ìlù àti orin rẹ̀.

Gẹ́gẹ́ bí a ti sọ ṣaájú, lára àwọn ilé-iṣẹ́ tí ó ń gbé àwo orin rẹ̀ jáde ni Lead-
er Records tí ó jẹ́ ilé-iṣẹ́ àkọ́kọ́ tí ó gbé àwo orin rẹ̀ jáde. Lẹ́yìn èyí ni Kollington 
Records, Tawakalitu Records, Làtí Alágbádá Records, Sony Music àti Máyọ̀wá 
Records, kí ó tó di pé ó ń lo orúkọ ara rẹ̀. Ṣàlàwá Àbẹ̀ní ti ṣe tó fọ́nrán orin 
mọ́kàndínlógójì ní àkókò tí à ń ṣiṣẹ́ ìwádìí yìí. Lára wọn ni ‘Cheer up’, ‘Expe-
rience’, ‘Gentle Lady’, ‘Equal rights’, ‘Òkodoro ọ̀rọ̀’, ‘Congratulations’, ‘Beware’, 
‘Ìbílérè’, ‘Àwa Làgbà’, ‘Ẹní bá sùn kó jí’, ‘Jowú Níwọ̀n’, ‘Ẹ ṣe A dúpẹ́’, ‘Ìjàm̀bá Mọ́tò’, 
‘Conscience’ ‘Ìkìlọ̀’, ‘Ìfẹ́dára’ ‘Ẹní torí Ẹ̀lẹ̀ kú’, ‘Mo tún dé, bí mo ṣe ń dé’ ‘Iléyá spe-
cial’, ‘We are the Children’, ‘Ìjà Parí’, ‘Ọ̀rọ̀ Èjìrẹ̀’, ‘Wákà Carnival’, ‘I Love U’, ‘Indian 
Waka’, ‘Recovering’ àti bẹ́ẹ̀ bẹ́ẹ̀ lọ. 

Sàlàwá Àbẹ̀ní ti mú ìgbéga bá orin wákà káàkiri àgbáyé, ó lọ́kọ, Ọlọ́run sì fi 
ọmọ kẹ́ ẹ̀. Ṣùgbọ́n lọ́wọ́lọ́wọ́, kò sí ni ọ̀dọ̀ ọkọ kankan. A rí nínú àwọn ọmọ rẹ̀ tí 
ó ní ẹ̀bùn orin bí i tirẹ̀. Ṣùgbọ́n bí wọ́n tí ń kọrin náà ni wọ́n ń kàwé. Irúfẹ́ orin 
tí wọ́n ń kọ yàtọ̀ sí orin wákà. Ó jẹ́ ọ̀kan lára àwọn ọmọ Ẹgbẹ́ oníṣe ọ̀kọrin ti ilẹ̀ 
Nàìjíríà (Performing Musician Association of Nigeria). 

Tíọ́rì Àmúlò: Tíọ́rì Ìmọ̀ Ìbára-ẹni-gbé-pọ̀ 
Ìmọ̀ ìbára-ẹni-gbépọ̀ wáyé nítorí pé àwọn onímọ̀, pàápàá àwọn lámèétọ́ nípa 
àwùjọ ń fẹ́ mọ àwọn nǹkan tó ń ṣẹlẹ̀ láwùjọ èyí tí kò ní ní àríyànjiyàn nínú. Har-
ley, (aayr) (1963: 153) sọ pé: .”.. thorough fact gathering with a desire to arrive 
at coherent generalizations about significant social behaviour marked the be-
ginning of sociology...” (Kíkó òtítọ́ tó dájú jọ, pẹ̀lú èròǹgbà láti mú kí ìbáṣepọ̀ 
tó gúnmọ́ farahàn nínú ìhùwàsí ènìyàn ló bi ìmọ̀ ìbára-ẹni-gbépọ̀). Tíọ́rì ìmọ̀ 

ìbára-ẹni-gbé-pọ̀ jẹ mọ́ ènìyàn àwùjọ, ìbáṣepọ̀ láàrin wọn àti ipa tí irú ìbáṣepọ̀ 
bẹ́ẹ̀ ń kó lórí àwùjọ. Ó tún dá lórí ìgbé-ayé ẹ̀dá nínú àwùjọ, ìgbàgbọ́, iṣẹ́, àṣà, 
ìhùwàsí àti ìṣesí rẹ̀ títí tí ó fi kan èdè tí ó jẹ́ pàtàkì fún ìgbésí-ayé ẹ̀dá. Tíọ́rì yìí 
wúlò fún iṣẹ́ yìí nítorí pé lítíréṣọ̀ Yorùbá máa ń ṣe àfihàn iṣẹ́-ọnà, ó sì máa ń fi 
oníṣẹ́ ọnà hàn gẹ́gẹ́ bí ẹni tí ó ní ìmọ̀ àwùjọ. Ohunkóhun tí ó wù kí iṣẹ́ lítíréṣọ̀ 
lè jẹ mọ́, yálà àṣà, ẹ̀sìn, ìṣe, ìṣesí, ìhùwàsí, ètò ìṣèlú àti bẹ́ẹ̀ bẹ́ẹ̀ lọ, ó ní nǹkan ṣe 
pẹ̀lú àwùjọ. Àwùjọ ni aṣẹ̀dá lítíréṣọ̀ ti ń mú àwọn èròjà tí wọ́n ń lò fún iṣẹ́-̣ọnà 
wọn. Fun àpẹẹrẹ, káàkiri ilẹ̀ Yorùbá ni wọ́n ti ń kọ oríṣìíríṣìí orin. Àwọn ènìyàn 
àwùjọ ni wọ́n ń kọ ọ fún, bẹ́ẹ̀ náà si ni pé ìṣẹ̀lẹ̀ àwùjọ ni wọ́n ń fi àwọn orin náà 
gbé síta. Bí a bá wo àwọn lítíréṣọ̀ Yorùbá, a ó rí i pé gbogbo àwọn nǹkan tó jẹ 
mọ́ ìwà nípa ọmọnìyàn tó ní í ṣe pẹ̀lú àṣà, ìṣe, okòwò, ẹ̀sìn, ìṣèlú àti bẹ́ẹ̀ bẹ́ẹ̀ lọ 
ni wọ́n ṣodo sínú wọn.

Ọgbọ́n Ìwádìí
Fọ́nrań orin mẹ́ta nínú ogunlọ́gọ̀ tí ọ̀kọrin yìí ṣe tí a rà lórí àtẹ, tí a sì ṣe àdàkọ rẹ 
ni a lò nínú iṣe yìí. A ṣe ìfọ̀rọwánilẹ́nuwò pẹ̀lú díẹ̀ lára àwọn olólùfẹ́ ọ̀kọrin náà 
pèlú. Ẹ̀wẹ̀, jọ́nà, ìwé àtìgbàdégbà àti àwọn ìwé mìíràn ni a ṣe àmúlò láti mú kí isé 
yìí ó lóòrìn. A sì lo tíọ́rì ìbára-ẹni- gbé -pọ̀ láti ṣe àtúpalẹ̀ iṣẹ́ náà. 

Àgbéyẹ̀wò Orin Wákà Sáláwá Àbẹ̀ní
Nínú díẹ̀ lára àwọn awo orin wákà Sàláwá Àbẹ̀ni ni a ti ṣe àfàyọ àwọn ìmọ̀ràn 
lọ́kan-ò-jọ̀kan tí ó fi gbá àwùjọ níyànjú tí ó sì mú kí àlàáfíà fẹsẹ̀ múlẹ̀ láàrin 
àwùjọ. Lára àwọn kókó-ọ̀rọ̀ tí ó jẹ jáde nínú àwọn àwo wọ̀nyí ni a ti rí ọ̀rọ̀ òṣèlú, 
ìfọwọ́sowọ́pọ̀, ọ̀rọ̀-ìfẹ́, ìgbélárugẹ iṣẹ́ àgbẹ̀, lílòdì sí àṣìlò agbára àti bẹ́ẹ̀ bẹ́ẹ̀ lọ. 
Gbogbo àwọn kókó-ọ̀rọ̀ wọ̀nyí jẹ́ iṣẹ́ ti ọ̀kọrin yìí ń jẹ́ fún àwùjọ tí ó sì ń mú kí 
àwùjọ ni àlàáfíà.

Ọ̀rọ̀ òṣèlú
Ọ̀kan pàtàkì lára kókó ọ̀rọ̀ tí ó máa ń jẹ jáde nínú orin wákà ni ọ̀rọ̀ ìṣèlú àwù-
jọ. Àwọn ọ̀kọrin a máa lo orin wọn láti gba àwọn olóṣèlú àti àwọn ènìyàn àwù-
jọ nímọ̀ràn nípa ètò ìdìbò. Àkókò tí orin yìí jáde ni ìjọba ológun fààyè gba kí 
wọ́n dá ẹgbẹ́ òṣèlú méjì kan sílẹ̀ fún ìgbáradì ètò ìdìbò ní àkókò náà, tí wọ́n sì 
dá ẹgbẹ́ òṣèlú méjì sílẹ̀ SDP (Social Democratic Party) àti NRC (National Repub-
lian Convention). 

Lílé:	 Ọ̀rọ̀ òṣèlú Nàìjíríà ẹlẹ́ẹ̀kẹ́ta o
Ègbè:	 Ẹ jẹ́ ká sowọ́ pọ̀ kó lè dára ò
Lílé:	 Jàgídí-jàgan ò pé kíyẹn ré kọjá
Ègbè:	 Ẹ jẹ́ ká sowọ́ pọ̀ kó lè dára ò
Lílé:	 Ẹ má torí owó tàbò yín fẹ́lomìíràn

Ègbè:	 Ẹ jẹ́ ká sowọ́ pọ̀ kó lè dára o
Lílé:	 Tẹ bá ṣèlérí, ẹ jọ̀wọ́ kẹ múlèérí ṣẹ o
Ègbè:	 Ẹ jẹ́ ká sowọ́ pọ̀ kó lè dára o
Lílé:	 Ah! Bó ṣe SDP ló bá wọlé
Ègbè:	 Bó ṣì ṣe NRC, mo fara mọ
(Gentle Lady 1993)

Nínú orin òkè yìí, ọ̀kọrin ń sọ̀rọ̀ nípa ètò òṣèlú ilẹ̀ Nàìjíríà ẹlẹ́ẹ̀kẹ́ta, ìyẹn ètò 
ìdìbò tí ó fẹ́ wáyé ni ọdún 1993. Ó ń gba àwọn ènìyàn nímọ̀ràn láti fọwọ́-sowọ́-
pọ̀ kí nǹkan lè lọ nírọ̀rùn. Ó gba àwọn ènìyàn níyànjú láti ma ṣe hùwà jàgídí-jà-
gan kí wọ́n má sì ṣe ta ìbò wọn, ìyẹn ni pé, kí wọ́n má gba owó láti dìbò fún ẹni 
tí kò tọ́. Bákan náà, ó tún gba àwọn olóṣèlu náà níyànjú láti mú ìlérí tí wọ́n bá 
ṣe ni àkókò ìdìbo wọn ṣẹ. Ìdí ni wí pé ọ̀pọ̀ olóṣèlú ló máa ń ṣèlérí, ṣùgbọ́n tí ìlérí 
yìí yóò di ohun tí wọ́n ń gbàgbé, tí wọn kò nìí mú ṣẹ lẹ́yìn tí wọ́n bá ti dórí oyè. 
Tí a bá wo orin yìí, ìmọ̀ràn ti Ṣàláwá Àbẹ̀ní gba àwọn olóṣèlú wọ̀nyí sì bá ojú ayé 
wa mu lóde òní; bẹ́ẹ̀ náà ni ó wà ní ibámu pẹ̀lú tíọ́rì àmúlò fùn iṣẹ́ yìí.Ìdí ni wípé 
tíọ́rì yìí ń pè fún ìbáṣepọ̀ tí ó múná dóko láàrin àwọn ènìyàn àwùjọ,ó tún dá lórí 
ìgbéayé wọn, ìgbàgbọ́,ìṣe, àṣà,ìhùwàsí àti ìṣesí wọn.Bí àwon olóṣèlú ṣe ń hùwà 
sí àwọn èrò àwùjọ jẹ jáde nínú orin ọ̀kọrin yìí. Ọ̀pọ̀ àwọn olóṣèlú ni ó ń ṣèlérí tí 
wọn kò sì mú ìlérí wọn ṣẹ. Bí àwọn olóṣèlú bá lè gbìyànjú láti tẹ̀ lé ìmọ̀ràn àti ìsítí 
tí ó jáde nínú orin yìí, àwùjọ á rọrùn fún tẹrú tọmọ. Bẹ́ẹ̀ náà sì ni pé kí àwọn ará 
ìlú náà má torí owó ta ìbò wọn, nítorí pé ọjọ́ iwájú wọn ni wọ́n fi ń ṣawẹ́wa bí 
wọ́n bá dá irú aṣọ bẹ́ẹ̀ sorò. Kí oníkálùkù dìbò bí ó ti tọ́ àti bó ti yẹ láì sí wàhálà, 
jàǹdúkú tàbí ìdẹ́rùbani. Èyí yóò mú ìrọ̀rùn bá àwùjọ. Orin tí Sàláwá kọ yìí ṣe iṣẹ́ 
ìmọ̀ràn, ìṣínilétí àti ìkìlọ̀ fún àwọn ènìyàn àwùjọ. Èyí yóò sì jẹ́ okùnfà ìbágbépọ̀ 
tí ó lóòrìn ní ìbámu pẹ̀lú tíọrì ìmọ̀ ìbára-gbé-pọ̀ tí ó ń pè fún ìrẹ́pọ̀ àti ìbáṣepọ tí 
ó lágbára láàrin àwùjọ gẹ́gẹ́ bí ọkọrin náà ti ń ké gbàjarè.

Ìfọwọ́sowọ́pọ̀
Gẹ́gẹ́ bí àwùjọ ilẹ̀ Nàìjíríà ṣe jẹ́ àwùjọ tó kún fún onírúurú ẹ̀yà àti èdè, tí a sì gbà 
pé ẹ̀yà mẹ́ta pàtó ni a ní, ìyẹn Hausa, Igbo àti Yorùbá. Ìdí èyí ló mú kí Sàláwá 
Àbẹ̀ní máa ṣe ìpolongo fún ìfọwọ́sowọ́pọ̀ láàrin àwùjọ kí ìjà tàbí èdè àìyedè má 
báà ṣẹlẹ̀ láàrin àwùjọ. Lára orin tí ó fi gba àwọn ènìyàn àwùjọ nímọ̀ràn ni ó lọ 
báyìí:

Lílé:	 Hàùsá ni, Íbò ni
Ègbè:	 We are together
Lílé:	 Gbogbo Yorùbá, ọmọ Odùduwà
Ègbè:	 We are together

Lílé:	 Ẹ jẹ́ ká sowọ́ pọ̀ kó lé dára
Ègbè;	 We are together
Lílé:	 Ẹ ni Ọlọ́run fẹ́ lọlọ́run mi yàn
Ègbè:	 We are together
(Gently Lady 1993)

Nínú orin òkè yìí, Sàláwá Àbẹ̀ní ń pe àwọn ẹ̀yà mẹ́tẹ̀ẹ̀ta sí ìfọwọ́sowọ́pọ̀ láàrin 
ara wọn kí wọ́n lè wà ni ìsọ̀kan, ó sì ń rán wọn létí wí pé ọ̀kan ni gbogbo wọn jọ 
jẹ́ àti wí pé ìfọwọ́sowọ́pọ̀ ló lè mú kí nǹkan dára láwùjọ. Ìrunisókè àti ìmọ̀ràn 
ni Sàláwá Àbẹ̀ni ń fi èyí ṣe fún àwọn ènìyàn ilẹ̀ Nàìjíríà. Bí àwùjọ bá lè gba irú 
ìmọ̀ràn yìí, tí wọ́n sì mú u lò, kò ní í sí ogun à ń para ẹni tàbí ìjínigbé tí ó gba 
àwùjọ ilẹ̀ Nàíjíríà kankan bí ti òde òní. Èmí-jù-ọ́, ìwọ-ò-jù-mí tí ó gba àwùjọ 
kankan kò sì ní i ṣẹlẹ̀. Dídúró nínú ìsọ̀kan máa ń mú ìfọ̀kànbalẹ̀ lọ́wọ́ èyí yóò sì 
mú kí gbogbo ènìyàn àwùjọ wà ní àlàáfíà àti ìrẹ́pọ̀ tí ó gúnmọ́ gẹ́gẹ́ bí àfojúsùn 
tíọ́ri tí a lò nínú iṣẹ́ yìí. Ọ̀kọrin tún tẹ̀ síwájú nínú àwo orin rẹ̀ mìíràn tí ó sọ wí pé:

Àgbájọ ọwọ́ máa ló ṣe é sọ̀yà o
Ká jọ nífọwọ́sowọ́pọ̀ ká fẹ́ra wa dénú
Ah, àbọ̀ mi mà rè é, ẹ̀yin ọ̀jọ̀gbọ́n 
(Ìfẹ́ Dára púpọ̀ 1985)

Orin òkè yìí náà tún ń ṣàfihàn àǹfààní tí ó wà nínú ìfọwọ́sowọ́pọ̀. Ó jẹ́ kí ó yé wa 
wípé ìfẹ́ àfẹ́dénú máa ń wà nínú ìfọwọ́sowọ́pọ̀ àti wí pé àgbájọ ọwọ́ la fi ń sọ̀yà, 
àjèjé ọwọ́ kan kò gbẹ́rù dórí. Bí a bá fọwọ́sowọ́pọ̀, ìsọ̀kan yóò wà, ìtẹ̀síwájú yóò 
sì tẹ̀le. 

Ọ̀rọ̀-Ìfẹ́
Ìfẹ́ jẹ ohun tí ó ṣe pàtàkì láwùjọ ọmọnìyàn. Bí ìfẹ́ bá wà láwùjọ, ìsọkan àti ìtẹ̀síwá-
jú máa ń tẹ̀ lé e. Èyí ló mú kí Sàláwá Àbẹ̀ní máa polongo ìfẹ́ nínú àwo orin rẹ̀ fún 
àwọn ènìyàn àwùjọ pé;

Lílé:	 Dájúdájú bífẹ̀ẹ́ bá wà Nàìjá lè sọkọ akátá
Ègbè:	 Ìfẹ́ dára púpọ̀, ẹ jẹ́ ká lòfẹ́ o 
Lílé:	 Akátá lè fẹ́ Nàìjá bífẹ̀ẹ́ bá nípọn o
Ègbè:	 Ìfẹ́ dára púpọ̀, ẹ jẹ́ ká lòfẹ́ o 
Lílé:	 Yorùbá lè fẹ́ ibo mo ríyẹn dájú
Ègbè:	 Ìfẹ́ dára púpọ̀, ẹ jẹ́ ká lòfẹ́ o 
Lílé;	 Hausa lè fẹ́ Tápà tàbọ́mọ Gbana o

Ègbè:	 Ìfẹ́ dára púpọ̀, ẹ̀ jẹ́ ká lòfẹ́ o 
Lílé:	 Ọmọ Yunifásítì le fẹ́ni ò kàwé
Ègbè:	 Ìfẹ́ dára púpọ̀, ẹ̀ jẹ́ ká lòfẹ́ o 
Lílé:	 Tán bá sọ fun a ní ìwé kọ́ lòhun jẹ́ fẹ
Ègbè:	 Ìfẹ́ dára púpọ̀, ẹ̀ jẹ́ ká lòfẹ́ o 
Lílé:	 Á ni ka sáti lòfẹ́ ìyẹn lòún fẹ́
Ègbè:	 Ìfẹ́ dára púpọ̀, ẹ̀ jẹ́ ká lòfẹ́ o 
Lílé:	 Ọmọ olówó lè saya fọ́mọ tálákà
Ègbè:	 Ìfẹ́ dára púpọ̀, ẹ jẹ́ ká lòfẹ́ o 
Lílé:	 Ọmọ tálákà lè saya fọmọ olówó
Ègbè:	 Ìfẹ́ dára púpọ̀, ẹ jẹ́ ká lòfẹ́ o 
Lílé:	 Ọmọ ọba le fọ́mọ àgbẹ̀ bífẹ bá ti wà o
Ègbè:	 Ìfẹ́ dára púpọ̀, ẹ jẹ́ ká lòfẹ́ o (Ìfẹ́ Dára Púpọ̀ 1985)

Orin òkè yìí ni èyí tí ọ̀kọrin fi ń ṣe ìsítí fún àwọn èrò àwùjọ nípa pàtàkì àti ìwúlò 
ìfẹ́ láwùjọ. Gẹ́gẹ́ bí ìwé mímọ́ Bíbélì pàápàá ti sọ pé ìfẹ́ a máa mú sùúrù, kì í fẹ̀, 
kì í wá ti ara rẹ̀ nìkan. (I Cor. 13: 4-5). Èyí náà ni Sàláwá Àbẹ̀ní ń kín lẹ́yìn nípa 
sísọ wí pé ìfẹ́ lè mú kí Akátá, ìyẹn òyìnbó kí ó fẹ́ aláwọ̀ dúdú, ó le mú kí Yorùbá 
fẹ́ Ibo, tàbí ki Hausa fẹ́ Tapa tàbí ọmọ Ghana ni èyí ti ó ṣàfihàn pé ìfẹ́ kì í ro ti ẹ̀yà 
tàbí èdè kankan, ṣùgbọ́n yóò mu kí a ri gbogbo ènìyàn gẹ́gẹ́ bí ọ̀kan. Ìfẹ́ a tún 
máa mú ki ọmọ olówó, tálíkà, ọba àti àgbẹ̀ rí ara wọn nípò kan náà láì sí èmi jù 
ọ, ìwọ ò jù mi. Ó sì tún máa ń mu kí ìsọ̀kan àti àlàáfíà wà nínú ìdílé. Bí wọn bá 
ríjẹ tàbí wọn kò ríjẹ, etí kẹ́ta kò lè gbọ́ bẹ́ẹ̀ ni pé kò sí ẹnikẹ́ni tí ó lè gbúròó ìjà 
wọn. Èyí wà ni ìfìdímúlẹ̀ òwe Yorùbá tí ó sọ wí pé bí ìfẹ́ bá wa kòròfo ìṣáná lè 
gbà ẹni mẹ́ta. Sàláwá ń fi orin yìí pàrọwà fún àwọn ènìyàn àwùjọ láti mú ìfẹ́ ni 
ọ̀kúnkúndùn kí ìsọ̀kan lè wà nílé àti lókó. Bí ìfẹ́ bá wà,ìrẹpọ̀ yóò wà,ìbáṣepọ̀ tí ó 
lóòrìn yóò sì wà pẹ̀lú gẹ́gẹ́ bí àfojúsùn àwọn onímọ̀ tíọ́rì ìmọ̀ ìbára-ẹni-gbé-pọ̀.

Ìgbélárugẹ Iṣẹ́ Àgbẹ̀
Iṣẹ́ àgbẹ̀ jẹ́ ọ̀kan lára iṣẹ́ tí ó ń gbe orílẹ̀-èdè yìí lárúgẹ nílẹ̀ àgbáyé. Àǹfààní ńlá ni 
ó ń jẹ jáde láti ara iṣẹ́ àgbẹ̀. Ó wà fún ìpèsè oúnjẹ, ó sì tún jẹ́ ara ọ̀nà ìpawó wọlé 
sí orílẹ̀ èdè yìí. Sàláwá Àbẹ̀ní wá ń ṣe kóríya fún àwọn àgbẹ́ nípa ṣíṣàfihàn àwọn 
àǹfààní wọ̀nyí nígbà tí ó dàbí ẹni pé oúnjẹ fẹ́ sá fẹ́rẹ́ díẹ̀ láwùjọ, èyí ni pé ọ̀wọ́n 
gógó oúnjẹ gbòde lákòókò tí àwo orin náà jáde. Èyí sì jẹ́ àfihàn ìṣẹ̀lẹ̀ àwùjọ gẹ́gẹ́ 
bí tíọ́rì tí à ń lò ti sọ nípa rẹ̀. Orin náà ni ó lọ báyìí:

Lílé:	 Ẹní gbádùn bí àgbẹ̀ mi ò tí ì rí o ẹ̀yin ẹlẹ́gbẹ́ mo ní
Ègbè:	 Òdodo Àgbẹ̀ ń jẹ̀ gbádùn tó gá,

Níbi ká má sọ̀tẹ̀ ká sọhun tí a rí
Lílé:	 Iṣu ń bẹ lóko gààrí ń bẹ́ níbẹ̀
Ègbè:	 Ọ̀gẹ̀dẹ̀ àwọn yẹn ò lóǹkà o, 
Ewédú pẹ̀lú ẹ̀fọ́ lóko tán ń dá
Lílé:	 Ẹ jẹ́ ká gbàdúrà fáwọn tó ń ṣọ̀gbìn o
Ègbè:	 Ká gbàdúrà fún wọn kÓlúwa ràn wọ́n lọ́wọ́ 
Ah, àgbẹ̀ mà lọba oúnjẹ ò e e 
(Indian Waka Apa keji 1984)

Orin òkè yìí ni Sàláwá Àbẹ̀ní fi mọ rírì àwọn àgbẹ̀ nípa iṣẹ́ takuntakun tí wọ́n 
ń ṣe láwùjọ nípa mímú kí oúnjẹ wà láwùjọ. Ó dárúkọ onírúurú ohun ọ̀gbìn àti 
oúnjẹ tí ó jẹ irè oko tí wọ́n ń mú jáde, ó sì tún gbàdúrà pé ki Ọlọ́run ọba ran 
àwọn àgbẹ̀ wọ̀nyí lọ́wọ́. Èyí jẹ́ ṣíṣe ìgbélárugẹ àti kóríyá fún àwọn àgbẹ̀ láàrin 
àwùjọ. Irúfẹ́ ìgbélárugẹ yìí ni ìjọba tí ó wà lóde lónìí ń ṣe nípa fífọn rere kí àwọn 
ọ̀dọ́ mú iṣẹ́ àgbẹ̀ lọ́kùn-ún-kúndùn. Wọ́n sì ń múra láti ṣètò ààbò fún àwọn àgbẹ̀, 
ire oko àti bí owó yóò ṣe máa tẹ àwọn àgbẹ̀ lọ́wọ́ láì sí àlàgàta. Bí àwọn ètò wọ̀nyí 
bá sẹlẹ̀ tán, yóò rọrún fún àwọn àgbẹ̀ láti pèsè oúnjẹ lọ́pọ̀ yanturu sí àwùjọ. 

Lílòdì sí Àṣìlò Agbára
Àsìlò agbára jẹ́ lílo agbára tàbí ipò ti adẹ́dàá fún ni ní ọ̀nà òdì. Ó jẹ́ títẹ ẹ̀tọ́ 
ọmọnìkejì lójú àti jíjayé tani-yóò-mú mi. Irú agbára tí à ń sọ̀rọ̀ yìí lè jẹ́ agbára 
owó, ipò tàbí oògùn. Sàláwá Àbẹ̀ní wá ń kọrin lòdì sí irú ìwà yìí nígbà tí ó sọ pé:

... A sọ fún wọn págbára ò gbéni débi kan o
Ẹ wògbórí Ẹlẹ́mọ̀ṣọ́ ò bó ṣe le tó
Wọ́n sọ fún Baṣọ̀run Gáà lọ́jọ́ yẹn kò gbọ́ o
Ẹfúnsetán Aníwúra ẹ wokú tó kú
Ẹ wo Gòláyáàtì nínú Bíbélì o o
Òkú aláìgbọràn gelete ló rí
Tó o bá lònì ko rántí ẹni máa lọ̀la o.
Tó o bájẹ́ baálé ọ̀tẹ̀, kó o má balé jẹ́
Mo sọ tèmi ná o Àlàájà Àbẹ̀ni o
Ẹni tó bá wù kó gbà, ṣe mo kúkú ti wi..
(Kọ́láwọlé Mo ba lọ 1986).

Orin yìí ń ṣàfihàn ìgbẹ̀yìn àwọn tí wọ́n ti ṣi agbára lo lé àwọn ènìyàn lórí. Ọ̀kọrin 
sọ bí wọn ṣe rẹ́yìn Ẹlẹ́mọ̀ṣọ́, bí Basọ̀run Gáà náà ti dẹni ilẹ̀, bí Ẹfúnṣetán Aníwúrà 

ṣe kú ikú ìyà àti bí Gòláyáàti náà ti ṣe kú ikú ìtìjú. Gbogbo àwọn àpẹẹrẹ wọ̀nyí ni 
ó lò láti mú kí àwọn alágbára mọ̀ wí pé àṣìlò agbára a máa fini ṣẹlẹ́yà àti wí pé 
àbọ̀ ń bọ̀ wá bóníṣẹ́. Ìmọ̀ràn àti ìkìlọ̀ ni èyí jẹ́ fún àwọn ènìyàn àwùjọ kí wọ́n lè 
ki ọwọ́ ọmọ wọn bọ aṣọ kúrò nínú ìwà ìkà híhù. Onírúurú ọ̀nà ni àṣìlò agbára ń 
gbà wáyé láwùjọ. Ó lè jẹ́ láàrin ọkọ sí aya rẹ̀, láàrin àwa òbí tàbí alágbàtọ́ sí ọmọ, 
ẹ̀gbọ́n sí àbúrò, ọ̀gá iṣẹ́ tàbí ilé ẹ̀kọ́ sí ọmọ iṣẹ́ tàbí ọmọ ilé ẹ̀kọ́. Ìlòkulò agbára 
lè fa àkóbá fún àwọn tí à ń lo agbára lé lórí. Ọ̀kọrin wa ń fi yé wa wí pé ẹni tó 
ni òní kọ́ ló ni ọ̀la, kí a sọ́ra ṣe ní lílo agbára tí ó wà lọ́wọ́ wa.Bí àṣìlò agbára kò 
bá wáyé,ìrọ̀rùn yóo bá tẹrútọmọ ìrẹ́pọ̀ àti ìbáṣepọ̀ tó dán mọ́rán yóò wà láwùjọ 
gẹ́g̣ẹ́ bí àwọn onímọ̀ tíọ́rì yìí ti fi lélẹ̀. 

Àgbálọgbábọ̀
Nínú iṣẹ́ yìí, ó hàn gbangba wí pé ojúṣe àwọn olórin ìbílẹ̀ láwùjọ kò ṣe é fi ọwọ́ rọ́ 
sẹ́yìn nípasẹ̀ ọ̀rọ̀ ìsítí, ìmọ̀ràn àti ìyànjú tí wọ́n ń gba àwọn ènìyàn àwùjọ lóòrè-
kóòrè fún ìdàgbàsókè, ìtẹ̀síwájú àti mímú kí àlàáfíà jọba láàrin àwọn ènìyàn 
àwùjọ. Wọ́n jẹ́ akópa pàtàkì, oníwàásù, olùdámọ̀ràn, arunisókè àti akìlọ̀-ìwà fún 
àwọn ènìyàn àwùjọ.Àwùjọ ni àwọn ọ̀kọrin wọ̀nyí ti ń mú àwọn nǹkan tí wọ́n ń 
kọ lórin jáde, gẹ́gẹ́ bí a ti mọ̀ pé èso àwùjọ ṇi lítíréṣọ̀ jẹ́, àwọn àṣà, ìṣe, ìhùwàsí àti 
ìṣesí àwùjọ ni wọ́n ń fi orin gbé jáde kí ìrẹpọ lè wà nínú àwùjọ. 

Wàyìí o, gbígbọ́ àti nínífẹ̀ẹ́ sí àwọn orin wọ̀nyí nìkan ni ó lè mú kí a mọ́ iṣẹ́ tí 
orin wákà ń ṣe ni àwùjọ. Nítorí náà, ìmọ̀ràn wa ni pé, ó yẹ kí àwọn aláṣẹ ìjọba wá 
ọ̀nà láti ṣe àwọn orin wọ̀nyí lọ́jọ́ kí ó lè wà ni àrọ́wọ́tó fún àwọn tí wọ́n bá nílò rẹ̀ 
kí àwọn orin wọ̀nyí ma baà wọlẹ̀. Bákan náà, ṣíṣe àdàkọ àti iṣẹ́ ìwádìí lórí irúfẹ́ 
àwọn orin wọ̀nyí ni ilé ẹ̀kọ́ gíga Yunifásítì yóò jẹ́ ọ̀nà ìgbélárugẹ àti ìṣelọ́jọ̀ fún 
àwọn orin ìbílẹ̀ wọ̀nyí. Iṣẹ́ yìí wá jẹ́ kí a mọ̀ pé orin Sàláwá Àbẹ̀ní kò wà fún ijó 
jíjó tàbí ìgbádùn àwọn ọmọ Yorùbá nìkan bíkòṣe fún ìmúdàgbàsókè àti ìtẹ̀síwá-
jú àwùjọ lápapọ̀.

Awolowo University, Ilé-Ifẹ̀.

	A Textlinguistic Study of Lexical Priming in Nelson Mandela’s Long Walk to Freedom
	Hunjo, Henry, J. PhD1& Ajakah, John Chukwuma2 

	Political Campaign Mobilization of Kwarans during the 2019 General Election in Nigeria: A study of the Campaign Slogan Ó Tó Gé̩ 

